
Þegar Alþingi kemur saman á ný ber það annan svip en áður. Merkir 
forystumenn hafa ákveðið að hverfa á braut og taka við nýjum 
ábyrgðarstörfum; og skipan ríkisstjórnar er einnig breytt. 

Það hefur færst í vöxt á síðari árum að alþingismenn sæki á annan 
vettvang og sjálfsagt fylgir það breyttum tíðaranda að kjörtímabilin marka 
ekki lengur starfsferil á löggjafarþingi. Ætíð er þó missir af góðum 
mönnum og vonandi verður það áfram talið virðing og sómi að gegna 
sem lengst þeim trúnaði sem þjóðin hefur falið alþingismönnum. 

Ég óska Davíð Oddssyni, Bryndísi Hlöðversdóttur og Guðmundi 
Árna Stefánssyni allra heilla í nýjum störfum. Öll eiga þau að baki 
merkan þingferil og þeir einnig ráðherradóm. Sú reynsla mun 
tvímælalaust nýtast vel við breyttar skyldur. 

Þegar Davíð Oddsson hvarf úr forsæti ríkisstjórnar færði ég honum 
við þingsetningu þakkir fyrir farsæl störf í þágu þjóðar og samstarf okkar 
á liðnum árum. Skulu þær þakkir ítrekaðar enn á ný þegar hann víkur af 
vettvangi þingsins. Ferill hans hefur markað djúp spor í sögu okkar og 
erfitt mun reynast að fjalla um örlög Íslendinga við aldahvörf án þess að 
gera þætti fyrrum forsætisráðherra ítarleg skil. 

Hin glögga sýn sögunnar beinist ekki síður en kastljós dagsins að 
verkunum sem hér eru unnin og hollt að hafa í huga að tíminn er 
hraðfleygur fugl; áríðandi að nýta hann vel. 

Nú er aðeins einn eftir á þingi úr þeirri vösku sveit sem í salnum var 
þegar ég kom hér fyrst. Árin hafa svo sannarlega flogið hjá; sagan ein nú 
vitnisburður um þingstörf þessara forystumanna. 

Alþingi hefur verið meginstoð í þjóðarvitund Íslendinga og löngum 
notið þess að þjóðin bjó öll við áþekkan veruleika, að viðmið 
umræðunnar voru öllum ljós, tilvísanir sóttar í sameiginlegan sagnasjóð. 



Jarðvegur þingsins var sú lýðræðishefð sem Íslendingar áttu allir 
saman. 

Nú bendir hins vegar margt til þess að sú samkennd sé að breytast 
því lífsreynsla þjóðarinnar er orðin miklu margbrotnari, heildarmyndin 
ærið flókin og landsmenn sækja í vaxandi mæli efnivið á ólíkar lendur. 

Áður fyrr fengu allir sömu fréttir, útvarpið var með eina rás, 
dagblöðin voru í föstum skorðum flokkakerfis.  

Nú ræður fjölbreytileikinn fréttum dagsins, margar stöðvar keppa 
um hylli fólksins og flokkarnir eiga ekki lengur á vísan að róa í 
fjölmiðlunum. 

Lýðræðið er í vaxandi mæli vettvangur fólks með ólíka reynslu, 
mismunandi upplýsingar, fréttir sem berast úr mörgum áttum. Enginn 
miðill nær lengur til allra. 

Nettæknin hefur í auknum mæli fært hverjum og einum tækifæri til 
að láta í sér heyra; miðlarnir geta í sjálfu sér orðið jafn margir 
mannfólkinu. Alþjóðleg áhrif eru daglegt brauð; við sjáum beinar 
útsendingar á sömu stundu og íbúar í fjarlægum álfum; áreitið stendur að 
okkur úr öllum áttum. 

Frjálsræði hvers og eins til að velja sér upplýsingar er nú meira en 
nokkru sinni og forræði valdsmanna á fréttum og umræðuefnum nánast 
horfið. 

Þessi þróun getur á margan hátt orðið lýðræðinu til aukins þroska, 
fært einstaklingum og almenningi tækifæri til áhrifa og stefnumótunar til 
jafns við þá sem formlega annast ákvarðanir – en breytingarnar hafa líka 
fleiri hliðar. 

Við sjáum ýmis merki þess að vitundin um sameiginlegan 
reynslusjóð kunni að dofna, að sameiginlegar minningar þjóðarinnar séu 
ekki lengur sú undirstaða umræðunnar sem áður var. Brotakenndar 
tilvísanir sem að okkur streyma á degi hverjum, og rætur eiga í sjálfstæðu 
vali hvers og eins, geta smátt og smátt dregið úr  samstöðu og samkennd 
sem áður var aðal lítillar þjóðar.  

Alheimsvæðing fjölmiðlunar og greiðar götur um netheimana hafa 
opnað fólki ólíka reynsluheima og er sú þróun er ekki aðeins reynsla 
okkar; hún setur svip á öll Vesturlönd, nánast heiminn allan. 
Netheimarnir sem veita öllum tækifæri til að láta í sér heyra líkjast helst 
frumskógi þar sem allt fær að vaxa en ekkert nær þó að marka jarðveginn 
beinum brautum.  

Unga fólkið les nú blöð í minna mæli en áður var og enginn 
fréttamiðill nýtur lengur hylli heillar þjóðar. Lesendur og áheyrendur eru 
síbreytilegir minnihlutar.  

Lýðræðið mun í tímans rás taka mið af öllu þessu; stofnanir og 
starfshættir breytast að sama skapi. Þótt Alþingi hafi verið slitið á liðnu 
vori hafa alþingismenn áfram látið í sér heyra í netheimunum og þjóðin 
tekið mið af skilaboðum sem henni berast eftir þeim leiðum. 

Er tölvan kannski orðin þingmönnum öflugra áhrifatæki en 
ræðustóllinn hér í salnum? Þarf hinn kjörni fulltrúi ekki lengur á 
þingfundi að halda til að koma viðhorfum sínum til kjósendanna? Getur 
rödd eins þingmanns sem berst eftir netslóðum orðið áhrifaríkari en 
ályktanir þingflokkanna? 

Það er erfitt að svara slíku með skýrum hætti eða meta hver áhrifin 
af öllu þessu kunna að verða, en eitt er víst að viðbrögðin við þessari 
þróun munu ráða miklu um stöðu þingsins í framtíðinni, um sess þess 
meðal þjóðarinnar og skipan valds hér innan veggja. 

Sú tækni sem nú er orðin almenningseign og margbreytileiki 
miðlunarinnar sem að okkur berst á hverjum degi hafa brotið 
vitundarspegil sem áður gaf Alþingi og þjóðinni allri heildarmynd og sú 
skuggsjá verður aldrei alveg heil á ný. 

Í nágrannalöndum hefur verið reynt að kortleggja breytingarnar á 
lýðræðinu, efna til víðtækra rannsókna á þessari þróun. Á vettvangi 
Norðurlanda hefur sú greining verið talin brýn.  

Við Íslendingar deilum þessari reynslu með öðrum og því mikilvægt 
að fylgjast vel með umræðum og viðbrögðum í sem flestum löndum.Við 
getum í senn lært og miðlað í þessum efnum. 

Ég óska þingmönnum heilla á komandi vetri og beini um leið 
árnaðaróskum til ráðherra sem nú hafa axlað nýja ábyrgð, bið þingheim 
allan að rísa úr sætum og minnast ættjarðarinnar. 

